
ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ ᑯᐊᐳᕇᓴᖓ 
ᐊᖓᔪᖅᑳᑉ ᐅᓂᒃᑳᖏᑦ 
ᐊᕐᕌᒍᑕᒫᖅᓯᐅᑎᒥᒃ ᑲᑎᒪᓂᖅ ᓯᑎᐱᕆ 28, 2011 
 
 

ᐊᖓᔪᖅᑳᖑᓪᓗᖓ ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ ᑯᐊᐳᕇᓴᖓᓄᑦ, 

ᖁᕕᐊᓱᒃᐳᖓ ᐅᓂᒃᑳᕈᓐᓇᕋᒪ ᐱᓕᕆᐊᕆᓚᐅᖅᑕᖏᓐᓂᒃ ᑯᐊᐳᕇᓴᐅᑉ, ᕿᓂᖅ ᖃᕆᓴᐅᔭᓕᕆᔨᒃᑯᑦ 

ᐱᓕᕆᐊᕆᓯᒪᔭᖏᓐᓂᒃ ᑖᒃᑯᐊ ᐱᒋᐊᖅᑎᓚᐅᖅᑕᕗᑦ 2005-ᒥ, ᒫᓐᓇ ᐱᕙᓪᓕᐊᔭᕗᑦ ᓄᓇᕗᒻᒥ 

ᖃᕆᓴᐅᔭᒃᑯᑦ ᕿᒥᕐᕈᓇᒍᓐᓇᐅᑏᑦ, ᑯᐊᐳᕇᓴᒃᑯᑦ ᐊᓪᓚᒡᕕᖏᑕ ᐊᐅᓚᓂᖏᑦ ᐊᒻᒪ ᐊᓯᖏᓐᓂᒃ 

ᐱᓕᕆᐊᖑᔪᓂᒃ. ᖁᕕᐊᓱᒃᑭᕗᖓᑦᑕᐅᖅ ᖃᕆᓴᐅᔭᒃᑯᑦ ᐅᖃᖃᑎᒌᒍᓐᓇᕋᑦᑕ ᑲᑎᒪᓪᓗᑕ, ᑖᓐᓇ 

ᓴᖅᑭᑕᐅᑎᓚᐅᖅᑕᕗᑦ ᐱᓕᕆᔾᔪᑎᑦ ᓴᓇᔭᐅᓂᖏᒍᑦ II ᐊᑭᑐᔫᑎᒃᑯᑦ. ᑕᕝᕙ ᑖᓐᓇ ᓯᕗᓪᓕᖅᐹᖑᕗᖅ 

ᖃᕆᓴᐅᔭᐅᑉ ᑕᕐᕆᔭᐅᑎᖓᒍᑦ ᑕᑯᓐᓈᖃᑎᒌᒍᓐᓇᕐᓂᒃᑯᑦ ᑲᑎᒪᔪᓐᓇᕐᓂᖅ. 

ᑭᓯᐊᓂᓕ ᓯᕗᓪᓕᖅᐹᒥᒃ, ᓇᓗᓇᐃᖅᓯᑦᑎᐊᒃᑲᓐᓂᕈᒪᕗᖓ ᑯᐊᐳᕇᓴᑦᑕ ᐱᓇᓱᐊᒐᕆᔭᖏᓐᓂᒃ 

ᓄᓇᕗᒻᒥ ᐊᒻᒪ ᑯᐊᐳᕇᓴᑦᑕ ᐱᓕᕆᖃᑎᒌᖕᓂᖏᓐᓂᒃ ᕿᓂᖅ ᖃᕆᓴᐅᔭᓕᕆᔨᒃᑯᓐᓂᒃ. 

ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ ᐊᒻᒪ ᕿᓂᖅ 

ᑯᐊᐳᕇᓴᕗᑦ ᑮᓇᐅᔭᓕᐅᕋᓱᒃᑎᐅᓐᖏᓚᖅ ᑎᒥᐅᓪᓗᓂ ᓴᖅᑭᑕᐅᓯᒪᕗᖅ 

ᐊᑐᐃᓐᓇᐅᑎᑦᑎᔪᓐᓇᖁᓪᓗᑕ ᐃᓄᖕᓄᑦ ᐊᑭᑐᓗᐊᓐᖏᑦᑐᒥᒃ, ᐊᓯᔾᔨᖅᑕᓗᐊᓐᖏᑦᑐᒥᒃ ᖃᕆᓴᐅᔭᒃᑯᑦ 

ᕿᒥᕐᕈᓇᒍᓐᓇᕐᓂᕐᒥᒃ ᓄᓇᕗᑦ ᓄᓇᓕᖏᓐᓄᑦ. 

ᑖᒃᑯᐊ ᑎᓕᔭᐅᔾᔪᑎᒋᓯᒪᔭᑦᑕ ᐃᓚᖏᓐᓂᑦ, ᑯᐊᐳᕇᓴᕗᑦ ᐱᒋᐊᖅᑎᑦᑎᓚᐅᖅᐳᖅ ᕿᓂᕐᒥᒃ 

ᑮᓇᐅᔭᖃᖅᑎᑕᐅᓪᓗᑕ ᑲᓇᑕᐅᑉ ᒐᕙᒪᒃᑯᖏᓐᓄᑦ, ᓄᓇᕗᑦ ᒐᕙᒪᒃᑯᖏᑕ ᑎᒥᖁᑎᖏᓐᓂᑦ ᐊᒻᒪ ᐃᓄᐃᑦ 

ᑎᒥᖁᑎᖏᓐᓂᑦ. ᑭᒃᑯᓕᒫᓄᑦ ᒪᑐᐃᖓᑎᑕᐅᔪᒃᑯᑦ ᑐᒃᓯᕋᐅᑎᒃᑯᑦ ᓂᕈᐊᓚᐅᖅᐳᒍᑦ SSI Micro 

Ltd−ᒃᑯᓐᓂᑦ ᐊᐅᓚᑦᑎᔨᐅᓂᐊᕐᓗᑎᒃ ᕿᓂᖅ ᖃᕆᓴᐅᔭᓕᕆᔨᒃᑯᓐᓂᒃ. 

ᐱᓕᕆᔾᔪᑎᑦ ᓴᓇᔭᐅᓂᖏᑦ II − ᓇᓗᓇᐃᕈᑎᖏᑦ ᐱᔾᔪᑕᐅᔪᑦ 

ᒫᔾᔨ 31, 2008-ᒥ ᐱᓕᕆᐊᒃᓴᓂᒃ ᐸᕐᓇᒍᑎᓂᒃ ᑕᐃᔭᐅᓪᓗᓂ “ᑲᒪᒋᔭᐅᓂᖏᑦ ᖃᕆᓴᐅᔭᒃᑯᑦ 

ᕿᒥᕐᕈᓇᒍᑏᑦ − ᓄᓇᕗᑦ ᓯᕗᒧᑉᐸᓪᓕᐊᔾᔪᑎᒃᓴᖏᑦ” ᑐᓂᔭᐅᓚᐅᖅᐳᖅ ᒐᕙᒪᑐᖃᒃᑯᑦ ᓄᓇᓕᖕᓂ 

ᓱᓇᒃᑯᑖᓕᕆᔨᒃᑯᓐᓄᑦ (Industry Canada) ᑐᒃᓯᕋᖅᑐᑕ ᑮᓇᐅᔭᓂᒃ ᐱᒋᐊᕈᑎᒃᓴᖏᓐᓂᒃ ᕿᓂᖅ 

ᖃᕆᓴᐅᔭᓕᕆᔨᒃᑯᑦ ᑖᒃᑯᐊ ᐃᑲᔪᖅᑕᐅᖁᓪᓗᒋᑦ ᓄᓇᓕᖕᓄᑦ ᐊᑐᐃᓐᓇᐅᑎᑦᑎᓂᖏᓐᓂᒃ. ᑖᒃᑯᐊ 

ᑐᒃᓯᕋᐅᑎᒋᔭᕗᑦ ᐊᖏᕈᑕᐅᓚᐅᖅᐳᑦ ᔪᓚᐃ 14, 2008-ᒥ, ᓇᓗᓇᐃᖅᑕᐅᓪᓗᓂ ᐋᒡᒋᓯ 29, 2008-ᒥ ᐊᒻᒪ 

ᑮᓇᐅᔭᓂᒃ ᑐᓂᕐᕈᓱᐊᕈᑎᖏᑦ ᐱᔭᕇᖅᑕᐅᓪᓗᑎᒃ ᔮᓐᓄᐊᕆ 2009-ᒥ.  

ᕿᓂᖅ 2000+ 

ᕿᓂᖅ ᖃᕆᓴᐅᔭᓕᕆᔨᒃᑯᑦ ᐊᐅᓚᔾᔭᒃᑕᐅᓚᐅᖅᐳᑦ ᒪᐃ 2005-ᒥ, ᐊᒻᒪ ᑮᓇᐅᔭᖃᖅᑎᑕᐅᓚᐅᖅᐳᑦ 

ᑲᓇᑕᐅᑉ ᒐᕙᒪᑐᖃᒃᑯᖏᓐᓄᑦ ᐊᑐᖅᑕᐅᔪᓐᓇᕐᓂᐊᕐᓗᓂ 2,000-ᓄᑦ ᐊᑭᓕᖅᓱᐃᔨᓄᑦ. ᕿᓂᒃᑯᑦ 2,000-ᓂᒃ 

ᐊᑐᖅᑎᖃᓕᓚᐅᖅᐅᑦ ᓯᕗᓪᓕᖏᓐᓂ 8 ᑕᖅᑭᖏᓐᓂ ᐊᒻᒪ ᒫᓐᓇ ᓱᓕ ᐱᕈᖅᐸᓪᓕᐊᕗᖅ, ᐅᓪᓗᒥᒧᑦ 5,000-

ᐸᓘᓕᕐᓗᑎᒃ ᐊᑐᖃᑦᑕᖅᑐᑦ ᐊᒻᒪ 2013-ᒥ ᐱᕈᒃᑲᓐᓂᕐᓂᐊᖅᑐᒋᔭᐅᓪᓗᑎᒃ 6,800-ᓄᑦ. ᑖᒃᑯᐊ 

ᐱᕈᖅᐸᓪᓕᐊᓂᖏᓐᓄᑦ ᐃᓚᒋᐊᖅᑕᐅᓚᐅᖅᐳᑦ ᐱᓕᕆᔾᔪᑎᑦ ᓴᓇᔭᐅᓂᖏᑦ II−ᒍᑦ ᐊᖏᓪᓕᒋᐊᕈᑎᖏᓐᓄᑦ 

ᕿᓂᐅᑉ.  

ᒐᕙᒪᑐᖃᒃᑯᑦ ᓄᓇᓕᖕᓂ ᓱᓇᒃᑯᑖᓕᕆᔨᒃᑯᑦ ᑮᓇᐅᔭᖃᖅᑎᑦᑎᓚᐅᖅᐳᑦ $9,330,000-ᓂᒃ 

ᓂᐅᕕᐅᑎᒃᓴᓂᒃ ᖃᖓᑦᑕᖅᑎᑕᐅᓯᒪᔪᒃᑯᑦ ᐊᖅᑯᑎᒃᓴᖓᓄᑦ ᐃᓚᒋᐊᕈᑎᒃᓴᓂᒃ ᐊᒻᒪ $750,000-ᓂᒃ 

ᓄᑖᓐᖑᕆᐊᕈᑎᒃᓴᖏᓐᓂᒃ ᕿᓂᐅᑉ ᓱᓇᒃᑯᑖᖏᓐᓄᑦ 25−ᖑᔪᑦ ᓄᓇᓖᑦ ᓄᓇᕗᒻᒥ 

ᐱᔨᑦᓯᖅᑕᐅᔪᓐᓇᖁᓪᓗᒋᑦ. ᑖᒃᑯᐊ ᑮᓇᐅᔭᑦ ᐊᒥᓲᓂᖏᑦ ᑭᒡᒍᑕᐅᓚᐅᖅᐳᑦ SSi-ᒃᑯᓐᓄᑦ ᐊᒻᒪ ᐊᑐᖅᑎᓄᑦ 

ᐊᑭᓕᐅᑕᐅᔪᓄᑦ ᐊᒥᓲᓂᖃᖅᑐᑎᒃ $18,500,000-ᓂᒃ ᐊᑐᖅᑕᐅᔪᒃᓴᐅᓪᓗᑎᒃ ᔫᓂ 2012-ᒧᑦ. 

ᐱᔪᓐᓇᐅᑎᖏᓐᓄᑦ ᑭᓂᐅᑉ ᐃᓚᓕᐅᑎᓪᓗᑎᒃ, ᐱᓕᕆᔾᔪᑎᑦ ᓴᓇᔭᐅᓂᖏᑦ II ᐱᖓᓲᓕᖓᔪᓄᑦ 

ᐱᔭᕆᐊᖃᖅᑐᓄᑦ ᐱᓕᕆᔾᔪᑕᐅᓂᐊᖅᐳᖅ ᐸᕐᓇᒍᑕᐅᓯᒪᔪᓄᑦ. 

1. ᖃᕆᓴᐅᔭᒃᑯᑦ ᑲᑎᒪᔪᓐᓇᐅᑎ: ᐅᖄᓚᔪᓐᓇᐅᑎ ᖃᕆᓴᐅᔭᐅᑉ ᑕᕐᕆᔭᐅᑎᖓᒍᑦ 

ᐃᓕᓐᓂᐊᕐᓂᕐᒧᑦ ᑐᕌᖓᔪᖅ, ᐋᓐᓂᐊᓯᐅᖅᑎᓄᑦ ᑐᓴᐅᒪᔪᓐᓇᐅᑎᖏᓐᓄᑦ, ᓄᓇᓕᖕᓂ ᐊᒻᒪ 

ᑭᒃᑯᑐᐃᓐᓇᕐᓄᑦ ᑲᑎᒪᔪᓐᓇᐅᑕᖅ, ᓄᓇᓕᖕᓂ ᐃᖅᑲᖅᑐᐃᔪᓕᕆᔨᒃᑯᑦ ᑐᑦᑕᕐᕕᖓᓄᑦ, 

ᓂᐅᕕᐊᒃᓴᖃᕈᓐᓇᕐᓂᕐᒧᑦ ᐊᒻᒪ ᓯᐊᕐᒪᐃᔪᓐᓇᐅᑕᐅᖁᓪᓗᒍ ᐃᓄᐃᑦ ᖃᐅᔨᒪᓂᖏᓐᓂᒃ ᐊᒻᒪ 

ᐱᖅᑯᓯᖏᓐᓂᒃ. 

2. ᖃᕆᓴᐅᔭᒧᑦ ᑐᖅᑯᖅᑕᕈᑎ: ᖃᕆᓴᐅᔭᒃᑯᑦ ᓇᒃᓯᐅᔾᔨᔾᔪᑎ ᐊᖏᔪᓂᒃ ᑐᖅᑯᖅᑕᐅᓯᒪᔪᓂᒃ 

ᒪᑯᓂᖓ ᓄᓇᓐᖑᐊᓂᒃ, ᓈᓚᒐᒃᓴᓂᒃ−ᑕᕐᕆᔭᒐᒃᓴᓂᒃ, ᑮᓇᐅᔭᓂᒃ ᐅᓂᒃᑳᓂᒃ, 

ᐃᓕᓐᓂᐊᕈᑎᒃᓴᓂᒃ, ᐊᒻᒪ ᐊᓯᖏᓐᓂᒃ. 

3. ᓄᓇᓕᖕᓂ ᑐᓴᐅᒪᖃᑦᑕᐅᑎᓂᖅ: ᖃᕆᓴᐅᔭᒃᑯᑦ ᑐᓴᐅᒪᖃᑦᑕᐅᑎᔾᔪᑎ ᓄᓇᕗᑦ ᓄᓇᓕᖏᑕ 

ᐊᖏᓛᖏᓐᓂᑦ ᖃᕆᓴᐅᔭᓕᕆᔨᒃᑯᑦ ᐊᔾᔨᒌᓐᖏᑦᑐᑦ ᐱᑐᖃᑎᒌᒍᓐᓇᖁᓪᓗᒋᑦ ᓄᓇᓕᖕᓂ 

ᖃᖓᑦᑕᖅᓯᑕᐅᓯᒪᔪᒃᑰᓐᖏᑦᑐᖅ. 

 

ᐱᓕᕆᔾᔪᑎᑦ ᓴᓇᔭᐅᓂᖏᑦ II ᐱᖃᓯᐅᔾᔨᓯᒪᕗᖅ $2,100,000-ᓂᒃ ᐊᑐᖅᑐᒃᓴᓂᒃ 

ᐃᓕᓐᓂᐊᕐᕕᖕᓄᑦ ᑐᓴᐅᒪᖃᑦᑕᐅᑎᓂᕐᒧᑦ − ᖃᖓᑦᑕᖅᑎᑕᐅᓯᒪᔪᒃᑯᑦ ᐊᖅᑯᑎᒃᓴᒧᑦ ᓄᓇᕗᒻᒥ 

ᐃᓕᓐᓂᐊᕐᕖᑦ ᖃᕆᓴᐅᔭᒃᑯᑦ ᕿᒥᕐᕈᓇᐅᑎᖃᕈᓐᓇᖁᓪᓗᒋᑦ, ᑕᒪᓐᓇ ᐱᔭᕆᐊᖃᕐᓂᖓ ᓇᓗᓇᐃᖅᑕᐅᓯᒪᔪᖅ 

ᓄᓇᕗᑦ ᒐᕙᒪᒃᑯᑦ ᐃᓕᓐᓂᐊᕐᓂᓕᕆᔨᒃᑯᓐᓄᑦ ᒪᓕᒡᓗᒍ.  

ᐱᓕᕆᔾᔪᑎᑦ ᓴᓇᔭᐅᓂᖏᑦ II − ᖃᓄᐃᓕᖓᓕᕐᓂᖓ ᐅᓪᓗᒥᒧᑦ 

ᓄᓇᓕᖕᒥᐅᑦ ᑐᓴᐅᒪᖃᑦᑕᐅᑎᖏᓐᓄᑦ 

7-ᖑᔪᑦ ᑕᖅᑮᑦ ᐃᓗᐊᓂ, ᓄᓇᓕᖕᒥᐅᑦ ᑐᓴᐅᒪᑎᑕᐅᖃᑦᑕᓚᐅᖅᐳᑦ ᐱᕙᓪᓕᐊᓂᖏᓐᓂᒃ ᐱᓕᕆᔾᔪᑎᑦ 

ᓴᓇᔭᐅᓂᖏᑦ II ᐅᑯᓅᓇ: 

ᖃᕆᓴᐅᔭᒃᑯᑦ ᑎᑎᖅᑲᓂᒃ ᓇᒃᓯᐅᔾᔨᕕᐅᓚᐅᖅᐳᑦ ᑕᒫᓂ ᓯᑎᐱᕆᒥ 200-ᖑᔪᓄᑦ ᐊᑐᖅᑎᒻᒪᕆᓄᑦ. 

ᑖᑉᓱᒪ ᓯᕗᓂᐊᓂ, ᑭᖑᓪᓕᖅᐹᖑᓚᐅᖅᑐᖅ ᓇᒃᓯᐅᔾᔭᐅᔪᑦ ᕖᕗᐊᕆᒥ. 

ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ ᖃᕆᓴᐅᔭᒃᑯᑦ 

ᕿᒥᕐᕈᓇᒍᓐᓇᐅᑎᖓᒍᑦ ᓴᖅᑭᔮᖅᑎᑦᑎᓚᐅᖅᐳᑦ ᕖᕗᐊᕆᒥ ᐊᒻᒪ ᓯᑎᐱᕆᒥ. 

2011 ᓄᓇᕗᒻᒥ ᐃᖅᑲᓇᐃᔮᒃᓴᑦ ᓴᖅᑭᔮᖅᑎᑦᑎᓂᒃᑯᑦ − ᐅᕙᒍᑦ ᐊᒻᒪ SSi-ᒃᑯᑦ ᐃᓂᖃᓚᐅᖅᐳᒍᑦ 

ᐃᖅᑲᓇᐃᔮᒃᓴᓂᒃ ᓴᖅᑭᔮᖅᑎᑦᑎᓂᕐᒥ ᐃᖃᓗᖕᓂ, ᑐᓴᒐᒃᓴᓂᒃ ᑐᓂᓯᕙᒃᑐᑕ, ᐊᐱᖅᓱᖅᐸᒃᑐᑕᓗ ᐊᒻᒪ 

ᑕᑯᒃᓴᐅᑎᑦᑎᓪᓗᑕ ᖃᕆᓴᐅᔭᒃᑯᑦ ᑐᖅᑯᖅᑎᕈᑎᓂᒃ ᐊᒻᒪ ᑲᑎᒪᔾᔪᑎᓂᒃ. ᑖᒃᑯᐊ 

ᓴᖅᑭᔮᖅᑎᑕᐅᖃᑦᑕᕐᓂᖏᒍᑦ ᐊᑐᖅᑕᐅᔪᒪᓂᖏᑦ ᐱᕈᖅᐸᓪᓗᐊᔾᔪᑕᐅᕗᑦ. ᐊᒻᒪᑦᑕᐅᖅ, 

ᓄᑖᓐᖑᕆᐊᖅᑎᑕᐅᓂᖏᒍᑦ ᓱᓇᒃᑯᑖᖏᑕ ᑲᔪᓯᓂᖏᒍᑦ ᐊᕐᕌᒎᑉ ᓄᖑᓐᓂᖓᓄᑦ ᐊᑐᖅᑕᐅᓂᑦ 

ᐱᔨᑦᓯᕈᑎᑦᑕ ᓄᓇᓕᖕᒥᐅᓄᑦ ᐱᕈᖅᐸᓪᓕᐊᕗᖅ. 

ᐃᓕᓐᓂᐊᕐᕕᖕᓄᑦ ᑐᓴᐅᒪᖃᑦᑕᐅᑎᔾᔪᑎᖏᑕ ᓴᖅᑭᑕᐅᓂᖏᑦ 

 ᐊᕐᕌᒍᒐᓴᐅᓕᖅᑐᑦ ᐊᓂᒍᖅᑎᓪᓗᒋᑦ ᐅᖃᖃᑎᒌᖃᑦᑕᕐᓂᕗᑦ ᓄᓇᕗᑦ ᒐᕙᒪᒃᑯᖏᑕ 

ᐱᓕᕆᕕᖏᓐᓂᒃ, ᐊᖏᖃᑎᒌᒍᑎ ᐊᑎᓕᐅᕈᑕᐅᓚᐅᖅᐳᖅ ᐋᒡᒋᓯ 11, 2011-ᒥ ᖃᕆᓴᐅᔭᒃᑯᑦ 

ᐱᑐᖃᑎᒌᒍᑎᒃᓴᖏᓐᓄᑦ ᓄᓇᕗᒻᒥ ᐃᓕᓐᓂᐊᕐᕖᑦ. ᐃᓕᓐᓂᐊᕐᕖᑦ ᓄᓇᕗᒻᒥ ᖃᖓᑦᑕᖅᑎᑕᐅᓯᒪᔪᒃᑯᑦ 

ᐊᖅᑯᑎᖃᓕᖅᐳᑦ ᐊᖏᓪᓕᒋᐊᖅᑕᐅᓂᖏᒍ ᐃᓕᓐᓂᐊᕈᑎᒃᓴᑦ ᖃᕆᓴᐅᔭᒃᑯᑦ ᓴᖅᑭᑕᐅᔪᓐᓇᖁᓪᓗᒋᑦ 

ᒪᒃᑯᓛᓂᑦ ᒍᕋᐃᑦ 12-ᒧᑦ. ᐊᖏᖃᑎᒌᒍᑕᐅᓯᒪᔪᒃᑯᑦ ᐱᖃᑎᒌᖕᓂᕐᒧᑦ ᖃᖓᑦᑕᖅᑎᑕᐅᓯᒪᔪᒃᑯᑦ ᐊᖅᑯᑎᒥᒃ 

ᐅᕙᒍᑦ ᐊᒻᒪ ᓄᓇᕗᑦ ᒐᕙᒪᒃᑯᖏᑦ, ᐊᐅᓚᑕᐅᓪᓗᑎᒃ SSi-ᒃᑯᓐᓄᑦ ᐊᑐᕐᓗᑎᒃ ᕿᓂᕐᒥᒃ, ᓄᓇᕗᒻᒥ 

ᐃᓕᓐᓂᐊᕐᕕᓕᒫᑦ ᑲᑦᑐᖓᓐᖏᑦᑐᒥᒃ ᖃᕆᓴᐅᔭᒃᑯᑦ ᑐᓴᐅᒪᖃᑦᑕᐅᑎᔾᔪᑎᖃᓕᖅᐳᑦ. ᑖᒃᑯᐊ ᐊᖏᖃᑎᒌᒍᑏᑦ 

ᐊᑐᕐᓂᖃᕐᓂᐊᖅᐳᑦ ᒫᔾᔨ 2014-ᒧᑦ. 

 ᓄᓇᓕᖕᓂ ᑐᓴᐅᒪᖃᑦᑕᐅᑎᓂᖅ − ᐊᓯᔾᔨᕆᐊᖃᖅᑐᑦ  

ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ ᑐᒃᓯᕋᐅᑎᒥᒃ ᓴᖅᑭᑎᑦᑎᓪᓗᒋᑦ, 

ᒪᕐᕉᓚᐅᖅᐴᒃ ᖃᕆᓴᐅᔭᒃᑯᑦ ᑐᓴᐅᒪᖃᑦᑕᐅᑎᔾᔪᑏᒃ ᓄᓇᕗᒻᒥ ᐱᔫᒃ ᓄᓇᕗᑦ ᓄᓇᓕᖏᑕ ᐊᖏᓛᖏᓐᓂᑦ: 

ᕿᓂᖅ ᖃᕆᓴᐅᔭᓕᕆᔨᒃᑯᑦ ᐊᐅᓚᑕᐅᔪᖅ SSi−ᒃᑯᓐᓄᑦ ᐊᒻᒪ ᓄᓇᕗᑦ ᒐᕙᒪᒃᑯᖏᑦ ᐊᐅᓚᑕᐅᓪᓗᑎᒃ 

NWTel/Ardicom−ᒃᑯᓐᓄᑦ. ᓄᓇᓕᖕᓂ ᑐᓴᐅᒪᖃᑦᑕᐅᑎᔾᔪᑎ ᐱᑐᒍᑕᐅᓂᐊᓚᐅᖅᐳᑦ 

NWTel/Ardicom−ᒃᑯᓐᓄᑦ ᐊᒻᒪ SSi−ᒃᑯᓐᓄᑦ ᓄᓇᓕᖕᓂ ᐊᑐᕐᓂᖃᑦᑎᐊᕈᓐᓇᖁᓪᓗᒋᑦ 

ᖃᖓᑦᑕᖅᑎᑕᐅᓯᒪᔪᒃᑯᑦ ᐊᖅᑯᑎᖏᓐᓂᒃ. ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ 

ᑐᒃᓯᕋᐅᑎᖓ ᑐᓂᔭᐅᓚᐅᖅᑎᓪᓗᒍ, ᓄᓇᕗᑦ ᒐᕙᒪᒃᑯᖏᑦ ᓂᕈᐊᖅᓯᒪᓕᖅᐳᑦ SSi-ᒃᑯᓐᓂᑦ 

ᐊᐅᓚᑦᑎᔨᐅᖁᓪᓗᒋᑦ ᖃᕆᓴᐅᔭᖏᑕ ᑐᓴᐅᒪᖃᑦᑕᐅᑎᔾᔪᑎᖏᓐᓂᒃ. ᑖᒃᑯᐊ ᓄᓇᕗᑦ ᒐᕙᒪᒃᑯᑦ 

ᓅᑎᑕᐅᓚᐅᖅᑎᓪᓗᒋᑦ ᖃᕆᓴᐅᔭᖏᑕ ᑐᓴᐅᒪᖃᑦᑕᐅᑎᔾᔪᑎᖏᑦ, ᓄᓇᓕᖕᓂ ᑐᓴᐅᒪᖃᑦᑕᐅᑎᓂᖅ 

ᐊᓯᕈᖅᓯᒪᓕᖅᐳᖅ ᐊᑕᐅᓯᕐᒧᑦ ᓅᑎᑕᐅᖕᒪᑕ (SSi−ᒃᑯᓐᓄᑦ) ᐊᐅᓚᓂᖃᕐᓂᐊᓕᕐᓗᑎᒃ ᒪᕐᕉᓕᖓᔪᓂᒃ 

(ᕿᓂᖅ ᐊᒻᒪ ᓄᓇᕗᑦ ᒐᕙᒪᒃᑯᖏᑦ), ᑕᐃᒪᐃᓐᓂᖓᓄᓪᓗ ᐊᑕᐅᓯᕐᒧᑦ ᐊᐅᓚᑕᐅᓂᐊᓕᕐᓂᖓᓄᑦ. ᑭᓯᐊᓂᓕ, 

ᐊᓯᔾᔨᕐᓂᖓᑕ ᓇᓪᓕᐅᑎᓂᖓ ᒐᕙᒪᒃᑯᑦ ᓱᓕ ᐋᖅᑭᒋᐊᕆᐊᖃᖅᐳᖅ (ᓯᑎᐱᕆ 2011-ᒥ ᓱᓕ) ᐊᒻᒪ 

ᐃᓚᖏᑦ ᓱᓕ ᖃᕆᓴᐅᔭᐃᑦ ᐋᖅᑭᒌᖅᓯᒪᓐᖏᓚᑦ. ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ 

ᐱᕙᓪᓕᐊᑎᑦᑎᔨᒃᑯᑦ ᐅᖃᓪᓚᖃᑎᖃᖅᐳᑦ Ssi-ᒃᑯᓐᓂᑦ ᐋᖅᑭᒋᐊᖅᑕᐅᖁᓪᓗᒍ ᐊᓯᔾᔨᖅᓯᒪᓕᖅᑐᖅ 

ᓄᓇᓕᖕᓂ ᑐᓴᐅᒪᖃᑦᑕᐅᑎᔾᔪᑎᒥ ᐱᓕᕆᐊᖑᔪᑦ. 

 

ᐋᖅᑭᒋᐊᖅᑕᐅᓂᖏᑦ ᑮᓇᐅᔭᖏᑦ ᑐᕌᖓᔪᑦ ᐱᓕᕆᔾᔪᑎᑦ ᓴᓇᔭᐅᓂᖏᑦ II−ᒧᑦ 

ᐱᓕᕆᔾᔪᑎᑦ ᓴᓇᔭᐅᓂᖏᑦ II ᓯᕗᒧᑉᐸᓪᓕᐊᓯᒪᕗᑦ ᐱᒋᐊᖅᑎᑕᐅᓚᐅᖅᑎᓪᓗᒋ 2009-ᒥᓂᑦ, ᐊᒻᒪ 

ᐋᖅᑭᒋᐊᕆᐊᓖᑦ ᐊᒥᓱᑦ ᓴᖅᑭᑉᐸᓪᓕᐊᓯᒪᕗᑦ. ᐱᓕᕆᐊᖑᓂᐅᑉ ᐊᕝᕕᐊᕈᑎᖏᑦ ᐃᓱᒪᓇᓚᐅᓐᖏᑦᑐᑦ 

ᐸᕐᓇᒍᑕᐅᔪᒥ ᓴᖅᑭᑉᐸᓪᓕᐊᓯᒪᕗᑦ. ᐱᓗᐊᖅᑐᒥᒃ, ᐊᑐᖅᑎᓄᑦ ᑐᕌᖓᔪᑦ ᐱᓕᕆᔾᔪᑏᑦ ᓱᒃᑲᐃᓐᓂᖅᓴᐅᖕᒪᑕ 

ᓂᕆᐅᒋᔭᐅᓚᐅᖅᑐᓂᒃ ᐃᓚᓕᐅᑎᓂᖏᓐᓄᑦ ᒐᕙᒪᒃᑯᑦ ᖃᕆᓴᐅᔭᓕᕆᔾᔪᑎᖏᑦ ᓅᑕᐅᓚᐅᖅᑎᓪᓗᒋᑦ 

Ardcom-ᒥᑦ Ssi-ᒃᑯᓐᓄᑦ. ᐊᒻᒪᑦᑕᐅᖅ ᑭᖑᕙᕆᐊᖅᑎᑕᐅᓂᖏᑦ ᐃᓕᓐᓂᐊᕐᕕᖕᓄᑦ ᑐᓴᐅᒪᖃᑦᑕᐅᑎᔾᔪᑏᑦ 

(ᐊᑎᓕᐅᖅᑕᐅᓚᐅᖅᑐᑦ ᑭᓯᐊᓂ ᑕᖅᑭᐅᓚᐅᖅᑐᒥ, ᐋᒡᒋᓯ 2011-ᒥ) ᐅᖓᕙᕆᐊᕈᑕᐅᓯᒪᖕᒪᑕ ᐱᓕᕆᔾᔪᑎᑦ 

ᓴᓇᔭᐅᓂᖏᑦ II−ᒥ ᐱᓕᕆᐊᖑᔪᓄᑦ ᐊᒻᒪ ᑮᓇᐅᔭᖏᑦ ᐃᓚᒋᐊᕆᐊᖃᕐᓂᐊᓕᖅᑐᑎᒃ ᒐᕙᒪᑐᖃᒃᑯᑦ 

ᓄᓇᓕᖕᓂ ᓱᓇᒃᑯᑖᓕᕆᔨᒃᑯᓐᓂᑦ. 

ᑖᒃᑯᐊ ᐱᔾᔪᑕᐅᓪᓗᑎᒃ, ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ 

ᑲᑎᒪᔾᔪᑎᖃᖃᑦᑕᖅᓯᒪᕗᑦ ᒐᕙᒪᑐᖃᒃᑯᑦ ᓄᓇᓕᖕᓂ ᓱᓇᒃᑯᑖᓕᕆᔨᒃᑯᓐᓂᑦ ᒪᐃ 2011-ᒥᓂᑦ ᑮᓇᐅᔭᑦ 

ᐋᖅᑭᒋᐊᖅᑕᐅᓇᓱᒡᓗᑎᒃ. ᒫᓐᓇ ᓱᓕ ᑕᒪᓐᓇ ᐅᖃᓪᓚᐅᑕᐅᕙᓪᓕᐊᕗᖅ ᑮᓇᐅᔭᑦ ᑎᑭᒍᓐᓇᖁᓪᓗᒋᑦ 2016-

ᒧᑦ. 

 

ᑯᐊᐳᕇᓴᐅᑉ ᐊᓪᓚᒡᕕᖓᓂ ᐊᐅᓚᑕᐅᔪᑦ 

ᐅᐊᓇ ᓯᐱᓄ ᐃᕐᓂᓚᐅᖅᑎᓪᓗᒍ ᓄᖅᑲᖓᑲᐃᓐᓇᖅᓯᒪᕗᖅ ᐱᒋᐊᕐᓗᓂ ᒫᔾᔨ 2011-ᒥᑦ ᐊᒻᒪ 

ᐅᑎᕐᓂᐊᖅᓯᒪᕗᑦ ᑕᒫᓂ ᑕᖅᑭᒥ, ᓯᑎᐱᕆ 2011-ᒥ. ᓄᖅᑲᖓᑲᐃᓐᓇᖅᑎᓪᓗᒍ ᓵᓐ ᕈᐊᕆᓴᓐ 

ᑭᖑᕝᕕᖅᑎᒋᓚᐅᖅᐹ ᑖᓐᓇ ᐃᖅᑲᓇᐃᔮᖏᓐᓂᒃ ᓱᓕ ᐱᓕᕆᐊᖃᕆᓪᓗᓂ. ᒫᓐᓇᒧᑦ ᑎᑭᓪᓗᒍ 

ᖁᕕᐊᓱᒃᐳᖓ ᐅᖃᕈᓐᓇᕋᒪ ᐊᕐᕌᒍᑕᒫᖅᓯᐅᖅᑎᓪᓗᑕ ᐊᓪᓚᒡᕕᕗᑦ ᐃᖃᓗᖕᓃᑦᑐᖅ ᐊᐅᓚᔪᓐᓇᑦᑎᐊᕐᒪᑦ 

ᐃᖅᑲᓇᐃᔭᖅᑎᖃᑦᑎᐊᖅᑐᓂ ᑯᐊᐳᕇᓴᐅᑉ ᐱᓇᓱᐊᖅᑕᖏᓐᓂᒃ ᓯᕗᓂᑦᑎᓐᓄᑦ. 

ᑕᕝᕙ ᐊᖓᔪᖅᑳᑉ ᐅᓂᒃᑳᖏᑦ ᓄᖑᑉᐳᑦ 2011-2012 ᐊᕐᕌᒍᑕᒫᖅᓯᐅᑎᖏᓐᓄᑦ. 

ᖁᔭᓐᓇᒦᒃ. 

ᑎᐅᕈᓪ ᐅᕼᐅᑲᓐᓄᐊᖅ 
ᐊᖓᔪᖅᑳᖅ 
ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ 
ᓯᑎᐱᕆ 28, 2011 


